
2 Pita .
Mongo Henga Pitana Tombai,

Yeoa Sishona Vewol Viu
Moangakalamomoa.

1 Simon Pitanamini, andranindrini, eva
moalamangnindrini Yesus Kristusna. Yem
hindm, nom ten ye amnavm undnahonam
Sesoam kamongo. Pinamba undnahonamba
nonamba almba, hevm besalangas. Yimba
undnahonamba av, noinda pina Sesoava
Yesus Kristusva wohlundthoav, eva wohvev,
nomba ov, memba lehra. Himba eva pina
lopshalnindrini, wo noinda himba yemba
daswolna, hevmba undnahonamba almba.
2 Sesoaoa yemoa mindnam wavra vovhueinda,
wo yimba undwonamba si osangas wohavra.
Yimba si avav wavrana eva undwonamangas,
noinda yimba tanam wohlevrapivolv Sesoamba,
eva Yesus Kristusm pivna mendeklim.

Sesoava Doa Pimba Awothowol Vena. =
3 Yesusva wulluhv moamba mendeklinonoa
Sesoanamba. Wo himba doa pimba wohdaswolna

manana manana, nonamba pivva almba,
engalmba Sesoamba. Pivva honana av,
noinda pimba nonora hemba amnav. Yesusva
besalangas, nihilva mendeklinonoa wulluhv, wo
noinda himba pimba kekaiv vena. ¢ Yesusva
besalangas, nihilva mendekli wulluhv, wo
noinda himba pimba daswolna, awothowolva,
hevm noi wohkuvhoawol vev mendeklinonoa,

doara hev ten ovrahunnam pivm. Wo noinda
no awothowolna, pimba si sna wevsava vivra,
Sesoava hevpa temba vevpa. Wo osva si
vavawonamba huiva petharava, indhanamba
yemba hengava wonkoho saivvavmoa, muembva
velmba, mana vemakoklamba velmba.

Monamba Men Lohv, Honana Yeoa Os Vivm.

5 Noinda yimba doa av hona awotholnana,
yeoa keknam ehlana honamoa andra vivm,
henga hohlowovm honam manam manam,

pevm nonam alm. Yimba doa keknam
undnahonam amnav, wo yeoa holotho
henga, alm beswonamangasoa. Nonamba

yimba doa beswonamangasva avrava, yeoa
holotho henga pevna nowoloa, Sesoam
wohlevrapivongolm. 6 Nonamba yimba
Sesoamba beswonamba levrapivongovrava,
yeoa holotho henga, pevna nihtovm kokmondha
vewol vivim indkoklanapenam. Nonamba yimba
honakonamba avrava, yeoa holotho henga,
keknam lovahthalm, heva kivrawuliha owaiva.
Nonamba yimba honakonamba avrava, yeoa
holotho henga, andra venalm Sesoamangas.

7Nonamba yimba honakonamba avrava, yeoa
holotho henga, wavra vewolalm pevna mongawa
Kristusnindm. Nonamba yimba honakonamba
avrava, yeoa holotho henga und vewolalm. & Wo
honamba manimani memba luhungu vinillava
yeindava, wo lilanamba phovrava, himba si
yemba kolvrowol vivra, es eva si ombamba
pelthasambeihivav. Owai, yimba beswonam lev-
rapivolvav Yesus Kristusmba. Wo yeindava es-

vema nukva kethinvra mendeklinamba. 9 Wo
heva os himba nomba lohmba owai vetava ho-
nanamba, himba novtitmungil lohv. Himba doa

pelmai vethakohana, osmba Sesoava doa pos-

wol vinna nomba henamba doaraminimba ind-
koklava. .
10 Seh, Sesoava yemba doara doa kikih ve-

wol vena hevelmba, wo yemba kekaiv vena.
Noinda yeoa keknam alahmana vevm, inethalm,
osm yimba tanam Sesoana kikih vewol indhana.
Yimba honamba manimani vetava wevsabesalva,
temba kava yemba ishuniva, yimba si owolakhov-
vavmoa. 11 Wo yemba si holvorombol ovovav
nihnahonam vuhe besallam, diva merava Yesus
Kristusna nemeltindirava, pivna mendekli, henoi
pim lopshawol venam. Wo nomba hena nemeltin-
diva wohlohv osangas yunalm.

12 Yimba nonora av moanonoamba, temba
kava yemba ishunnamba seilmba, wo yimba kek-
namangas av tanam. Heva os kava si elsus
yemba kolvrowol velohvra, osm henga ningvm
honamoa. 13 Kava os nengv, lehra kaindava,
yemba kolvrowol velmba, nengewuvulm, men-
dah ka men avm hui pethara. 14 Manara,
kava nonora lohv, osva mani wenokombawon-
amma, kamba si dahavav. Pivna mendekli
Yesus Kristus doa kamba honamba nov wolai-
hamnana. 15 Noinda kava ata lehvav, verava, osm
kava yemba kolvrowol vevra, honam hengam
nengewuvulm osangasm. Kava os yemba ning-

inv, nengewuvm yunalm, eva sirava, osva kava
gavav.

Kava Moalamangnindva Doa Nunglina Kris-
tusna Pusambava.

16 Kava doa yemba ishunvna, osmba
keknasowolna si provav pina mendekliva
Yesus Kristusva. Kava yemba ombamomba
eishunvnamoa, temba monglava ishuvpa
hevna nengavnangnamba. Heva os kava
kavna novna doa nunglina, Yesusva hevna
pusambanakambarava lohvnamba, novpa

kanamba sowaivunvna. Kava noinda memba
ishunv. 17 Kava eva nunglinata, Yesusva

hellena moalamangva Sesoanamba, henoi
ten avm hevna pusambanakambara. Temba
nonam Sesoa aral ishomnavnam hem, popeng
vewolalm, eva hoanavho vrulangamnalm hevna
pusambam. Moalamangva nomba 0s opiana,
honamba memba kana ombol, wo kava und vev
hemba, kava wohindk vethav heindava. 18 Kava
moalamangnindva hillina nomba moalamangva,
senakembelnamini phovna, nonamba kava
mendah aevulvna Yesusmongo olora, wo noinda
pimba ningthiv osva, Sesoana olo.

19 Honinda kava wohlevrapivolna, nomba

moamba temba moashulnindva tombairava
novol vewol vinamba doarava. Wo hevm
besal, ye engalm beswonam, osm ora, oS

lohv. Henamba moamba snal, oi, pusamba
ambara vethangav di sikulmonara. @ Nomba
pusambava si lavraholotholohvav, verava,
simba olgilihavrava, hulvundva phunvra yemba.
Nomba hulvundva Kristus hev, si henga provav.
Moamba henamba memba yem pupul vewolalm,
0s maim ora, hulvund yemba wolapho vilprov.
20Indkumbioa yeoa keknam honamoa levrapieiu.
Os owai, mongova Sesoana moalamangva

pronamoa moashulnindrinina nengavnangrava.
21 Mongova owai, moashulnindriniva os
nengv, isholmba. Heva os indhanariniva
ishumniv Sesoasongolnana, isholmba moamba
Sesoanamba.

2

Indhanakokla Dasalm Vivna Guruwolm.
Yut 4-13

1 Doara doa andra vivna moashulnind das-
posalm Sesoatindi hovrava. Wo yimba eva si

wonaevulvrata monglamba gurudaspolmba Kris-
tustindirava. Himba si poaita numhowol vivra
manam manam, nom ten sahonam lohvram, wo
nomba moamba si indkokla vewol vevra ind-
hanamba, owolakovolm Sesoaindam. Himba
si umnivavmoa pivna kuwulmba mendeklimba
Yesusmba, himba sovawol venam, hena alm
wondewonamangas. Wo eva os himba si lel-

nam indkokla vewol vivav hevmba. 2 Wo eva
yimba monglava si enginvra henam monam,

noi wevsakokla vivra, louwolm. Noinda ind-

hanamba si moanonoamba moakoklana ondithu-
vra. 3 Nomba gurudaspolva ninginv yena diman-

gas. Wo himba si yemba vewol vivra, osm nov-
totholm eishunvra yemba, ovra, nomba temba
gekalava owai. Heva os Sesoava doa doara
lesvhoawol vena hemba, unna, yimba doa ind-
kokla vina. Wo henashara eva himba si kohosaiv-
vav Sesoanapenamba?

4 Yimba nonora av honamba, nonamba
ovsongolnindva indkoklava vinamba, Sesoava
owai, wolanga venamoa nisva, hukum
vewolhuiva. Heva os Sesoava hemba pingipiha

vena mella sikulmera, diva sia wohkilvralohv.
Wo himba di mendah aevulv buiramsna,
nengviluwuv, mendeklim lesvhoawolalm. > Wo
Sesoa bui vewol vena sahaposwo indhanamba,

nomba doarava temba anamba. Himba
pueumbna Kkelvapiana annindm annindm

yunalm, indhanamba nomba himba temba

Sesoamba indkokla vrivnamba. Heva os
Sesoava venglahawol vena Noatatanamba

honamba 8pelara. Noava no indhanarini, himba
wulluhunvnam moam nom, dendalangasm alm
Sesoana novram. 6 Wo Sesoa vena, sahoklal
kotasamblam indkokla vrowolna, Sotom eva
Gomoram. Himba tasowa vipipihawolna suwena
no kotasamblava yunalm, os venamba, mana
vemava mongova lohnamoa, somov ihilna.
Himba vewolna no Lkotasamblamba, osm
inethalm, si os vinvav, henomba temba indkokla
vrivpa Sesoamba.

7 Heva os Sesoava lopslahana Lotmba no
kotariniva, besal indhanarinim. Lotva nonglavna
no wevsakoklam umeksawoksanam, wo
noinda hemba kinmba mendekli wohvemnana.
8 Lotva besal indhanarini, heva os himba
wonavna indhanakoklam. Henamba undva
besalva, heva os henamba undva sesoa
vevna, noindava mana vemakoklarava, himba
nonglavnamba, eva hellevnam. 9 Honam
ningtuk, ten mendekli seilm vilprunnam. Wo
osva pimba wiyera avav, mendekliva nonora
wohav, osmba kolvrowolalmba hemba, himba
nomba temba hemba amnavnamba. Himba
si pimba kolvrowol vevav, nonamba kinmba
provrava. Wo heva os Sesoava si kekaiv

vevav indhanakoklamba, wo bui vewol vevav
hemba, nonamba himba nengviluwuvrava
mendeklimba, lesvhoawolalmba hemba
pethanindmba. 10 Sesoava si kinwondava
mendeklikumbi plothunvav hindmba, nomba
henamba undva ongariskuimangas luhunvm,
eva nom, henoi ten vrepra vrivnam mendeklina
moam. Himba sna indhana av, himba hevna
nihtovmba sahonam ambo wuleisilvna.

Gurudaspolva Kelsombovhol Avna.
Nomba dasalmba lovahvnamba guruwolmba,
himba  kelsombovhol avna, WO  0soa
eisholohmana vevna. Himba pemba vivnamoa,

osva es ata kava moakoklava eishunvra nomba
ovsongolnindmba, temba himba aevulvpa

senakembellava  Sesoana  pusambasingiva.
11 Ovsongolnindva suwelangas av, wo himba
kuvhoawol viv nomba gurudaspolmba. Wo

heva os himba moakoklanamba eishunvnamoa
hemba, eva wetat owol vivnamoa hemba
mendekli-indava.

12 Heva os no indhanamba eishov temba
moakoklanamba, nomba himba hevpa

levrapieivmoa plalva. Himba snal av, oi
mewoma, himba viv nengavnanghuimsna. No
mewomava tetwond vevpa, kekaiv velm, eva
wehla velm. Wo snal sungeittata honamba
indhanamba guruwolmba, memba dasalmba
vivpa, si indkokla vilovav. 13 Himba doa
deiswitna indkumbimba indhanamba, ianga
velm kinm, wo himba hevpa si kinmba levreivra.
Temba esesm hem, noindam ten hev manimani
vivnam. Himba vivna, indk vethalm sahoklava
musera. Himba snal avna, ovna, nihvuhin

nihra kendpa veluhungu vev yeina. Himba
lou wulprunvna yeindam meram, temba yimba
Kristusnindmongova innemba mongawulmba
hlavnamba.

14 Nonam nonam himba novnangas
naengho vewol velvohvpa ungevlimba, himba
muembnavho vewol velvohv hemba. Himba
es eva ata hevmba ollawol vivta, hevna
undnamba indkokava velmba. Himba enengnam

indhanamba wonsaivna monakoklaram. Hemba
doa numhowol vina hevna indmba, osalm

hevelmangas. Sesoa si hemba buiva vewol
vevav. 15 Nomba guruwolmba, memba dasalmba
lovahvpa, nombolvhueina doa besal monamba,
doa monakoklam engsuvvna. Himba engivna
monamba, nom ten Balam ganam. Balamba
Beorna ombol doara lohvna gurudaspolalm, wo
himba noindam di dombolm vevna, phovnam no
wevsakoklarava hevinda himba.

16 Wo heva os donki ishomnana Balamba
nomba, osva yimba doa sahonam vena. Wo heva

os donkiva tata, wo es eva ishovav moamba?

Heva os donkiva ishovna indhanarinina
moalamangnamsna, wo mengva ollana Balamna

daikaka nengavnangm.

Gurudaspolva St Kinmba Vreivav Mendekliva
Hevna Tetohluhulla.

17 Nomba indhanamba, temba guruwolmba
dasalmba vivpa, snal, oi potanda votanda
pohui. Himba snal, oi tekom vuvi kokoihanga
vev. Vuhemba diva sikulmerava doa doara
pongvhoaluhunv hemba, diva sia wohkilvralohv.
18 Manara, himba vevandnamba moamba
nomba ombam ambo eishovna. Hevna sahoklal

newondmora himba deisumbisaivvindhanamba,
goariskui velm. Himba deisumbingavna
indhanamba, hem nomba temba himba hevna
wevsakoklamba wuleihalmba vivpa, henga
deisumbisaivv sahoklaramba puehalnindilmsna.
19 Himba doa doara ishunna hemba, pulvolm
Sesoana moarinim, yimba osva vellava, yimba
pevna nengavnangna wohvevra. Heva os himba
hevpa ambo ombandhana andranind hona
petharinina, nona ten si mueisowa vevavm.
Manara, yimba pev nonora av, osva mongova

himba nomba hevmba  wolaihasihallava
mongona wevsarava, himba si no wevsana

andranindilm lohmanavav.

20 Gurudaspolva doa wuleina, beswonaman-
gasm alm, nominim mana vemakoklarinim
petharinim. Yesus Kristus pina mendekli eva
lopshalnindrini vinna, wo heva himba hengava
saivollava mana vemakoklarava, wo nona
himba avra, doa osrava hemba wohindkokla
viloi mindnam. 21 Wishui, osva himba tit vina
besalmonana wevsanamba plalmba. Doarava
vitava, ata himba kinmba vreita Sesoanamini.
Heva os himba doa liheina besalmba monamba,
wo henga meis haravhueinna moamba, nomba
temba hemba nonamba numhowol vivnamba.
Noinda si himba kinmba mendekliva vreivav.
22 Men himba honi vivna, tanam moamba novol
velohv,

Windemba noi hlav, ten muengongo venam. Wo
miemba porava dalohpiaiva, wo henga
gaiva pethanimbira petha. Sindaun26:11

3

Yesusva Si Provav Henga.

1 Seh kana, honamba memba mongo henga
tombaiva, kava novol vipiprinv yemba. Vei, seilm
eva men, honamba yem kolvrowolalm, tanam
nengavnangm nengeuvmona velm manam
manam. 2 Kava yemba 0s ninginv, nengeuvmona
vevm moam, nom ten Sesoana moashulnind
doara ishunnam. Wo eva ningvm moam, nom ten
pivna mendekli lopshalnindrini daswolnam yem
moalamangnindna moara.

3 Memba hevm mendekli yem, osm temura
beswonam levrapivolo, es si vevav, nonamba
ovi pethaiva hoai evewolvrava. Indhanamba
si yemba losgoplala ungeinvra. Himba si
wuleihivramoa, velmba sahonamba, himba
nomba velmba vivrava. 4 Himba si os uvra,
Yesusva doa wohona, prolm hengam. Wo hi av

himba? Pinamba arahumunmba doa siheinna.
Wo heva o0s vavawonamba pethanindva

wohvivra, os ten doara manimani nemet
wohvenam. 5 Heva os himba ningvmoa,
Sesoava moamba opianamba, vewolalm ovim
pethaim. Himba vena pethamba porini
pona. 6 Wo sism henga pueumbva lehra
vethangavna vavawonamba pethamba, wo
pethava wohindkokla vrena. 7 Wo eva osta
Sesoana moamba luhunv ovimba pethaimba
honamba, memba daipotava pivva avpa. Sesoava
mendah wuleinv, osm indkokla vrelm suwenam.
Sesoava wuleinv ovim pethaimba, wetatmomba
mendekli, nom indhana ten ahnam lovahwolvm

Sesoamongo. Himba si kinm lopsho vrivav
nonawusrava.

8 Seh, manam maivithivav honamba, Sesoava
miva vrenamba, henamba indanam. Pivva
indhanamba miva vrivpa, pinamba indanam.
Noinda yeoa levrapieivm. 9 Noinda yeoa
levrapivolo, mendekliva nambaiva pilpiavmoa,
nomba temba hevpa wohonamba velmba. Wo

heva os Sesoava einvna moahui indwonam
yemba. Himba ninginvnamoa yemba, osva

mongomoa hemoa hoai vera suwera. Himba
osm vevna, indkumbioa weihaloh vewol vira
hevna undmoa boasna. Honina Sesoava yemba
muelh vewol viprovna.

10 Heva os nonamba mendekliva provavpa, si
evekingil vruwul vevra, os ovra, yukovnindrini
prov. Ovpa si hoai ovovav hevnawitna indamona.

Manimani ovriniva si indkokla vilovav suwena.
Wo vera, petha, manimani memba lohvpa pethar-

ava, si nonahonam tepevav suwera.

Yeoa Avm Sesoanangas.

11 No monana manimani_si wohmueisowa
vevav. Wo noinda osva sna indhana hevpa yimba

siavav? Yeoa avm Sesoanangas, wo andra vinivm
Sesoamangas. 12 Yeoa dawonam nengviluwuvm
Sesoana nambaim, wo mi nov venga vewuvin,
hena prolm. Nonamba nomba nambaiva
provrava, ovmba si indkokla vrevav suwena,

wo manimani nomba ovriniva si tombwol vevra
suwepavra. 13 Heva os Sesoava pimba doa

moamba ovrahunna. Wo pimba nengviluwuv,
nom hev ten onam, ov nemel, petha nemel, eva pi

indhana nemel, snal windelangas avra Sesoana
novrava.

14 Kana seh, pivva nengviluwuv, honam
velm. Wo noinda osva ambo keknamangas
avm beswonam wuvol. Avm beswonamangas
indwonam Sesoamongooa. 15 Ningvm nom,
pimba doa lopshana, noinda pina mendekliva
doa pimba einvna moahui indwonam. Pinamba
sehelva Polva ishunna yemba mongawamoa,
osm pimba doa lopshana, nonamba himba
yemba tombaiva novol vipiprinvnamba, no
nowolnamba, Sesoava temba vraohnamba.

16 Polva novol vewol vena honamba hevna
tombaimorava, temba hevpa novol vewol

vaomana venamba, wo heva o0s es eva
lilnamba levrapivolvav? Wo noinda monglava

indhanamba wohishuv honamba manam
manam hevna nengavnangna ambo, manara,

hemba doa oi vovhoawol vena, undnahonamba
almba. Wo hev vevna, moakokomom eishunvna
indakonda Sesoana tombaimorinim. Wo heva os
himba hevm wohindkokla vewol vivna osva.
Pitana Eunilmoa.

17Kana seh, yimba doa doara hillina, honamba
gurudaspolnamba. Wo noinda osva taivwonam
ambo avm. Manam yimba nihva wuleihinvav
no pangatovhol indhanamba, osva hevpa temba
vivpa. Taivwonam avm, osm yem homeis si plel
vevim, pevna alm keknam undnahonam kevru.
18 Heva os yeoa lilana sis vawovm osangas ho-
nana, vei, wavrana, eva nowolna, pivna mendek-
lina lopshal indhanarinina Yesus Kristusnana.
Pioa okolalohra hemoa daipotaoa yunalm osan-
gas. Doata.

